
Efni: Umsögn um tillögu til þingsályktunar um vernd og orkunýtingu landsvæða

Vísað er til fundar Orkuveitu Reykjavíkur (OR) og Orku náttúrunnar (ON) með umhverfis- 
og samgöngunefnd Alþingis, dags. 22. mars sl., þar sem óskað var eftir minnisblaði frá 
OR/ON um 332. mál - áætlun um vernd og orkunýtingu landsvæða með hliðsjón af 
jarðvarma.
Orka náttúrunnar rekur tvær háhitavirkjanir á Hengilssvæðinu, annars vegar 
Hellisheiðarvirkjun og hins vegar Nesjavallarvirkjun. Saman eru þær með um 423 MW af 
uppsettu afli í raforku og þrátt fyrir áskoranir í gegnum tíðina hefur gengið vel að nýta 
framleiðslugetu beggja virkjana. Auk rafmagns framleiða virkjanirnar nú um 50% af heitu 
vatni (varma) fyrir hitaveitu höfuðborgarsvæðinsins sem selt er í heildsölu til Veitna. Á 
sumrin er þetta hlutfall enn hærra þegar lághitasvæði eru hvíld til að eiga inni fyrir 
veturinn.
Eftirspurnarspá hitaveitu höfuðborgarsvæðisins gerir ráð fyrir um 120 l/s aukningu á ári. 
Til að mæta þessari aukningu er m.a. gert ráð fyrir talsverðri uppbyggingu á uppsettu 
varmaafli á Hengilssvæðinu á næstu árum.

Uppbótarsvæði
Þau svæði sem flokkuð eru í 3. áfanga rammaáætlunar á Hengilssvæðinu eru ætluð sem 
uppbótarsvæði fyrir núverandi virkjanir, ekki fyrir nýjar virkjanir. Upphafleg vinnslusvæði 
Nesjavalla- og Hellisheiðarvirkjunar eru staðsett nálægt stöðvarbyggingunum og á 
uppbyggingartíma þeirra var gert ráð fyrir að byggðar yrðu fleiri háhitavirkjanir á öðrum 
nálægum fýsilegum jarðhitasvæðum eins og í Hverahlíð og Þverárdal. Hins vegar, með 
aukinni reynslu, vinnslu og betri þekkingu á svæðinu, hafa hugmyndir um uppbyggingu 
orkunýtingar á Hengilssvæðinu breyst.
Vinnsla á háhitasvæðum Hengilsins og öðrum svæðum á Íslandi er ágeng og því verður 
dvínun í auðlindinni. Þetta er vel þekkt og er gert ráð fyrr þessu í nýtingarleyfum fyrir 
háhitavinnslu. Til þess að koma á móts við dvínun þarf vinnslusvæði hverrar virkjunar að 
standa vel undir uppsettu afli og rými til borunar á uppbótarholum þarf að vera til staðar út 
líftíma virkjunarinnar. Upphaflegt vinnslusvæði Hellisheiðarvirkjunar var ekki nægilega 
rúmt og því var Hverahlíð tengd við virkjuninna sem aukið vinnslusvæði árið 2016. Á 
Nesjavöllum hefur upphaflegt vinnslusvæði verið nýtt með góðum árangri í rúmlega 30 ár 
en til lengri tíma þarf að útvíkka það ef að viðhalda á fullri framleiðslu miðað við uppsett 
afl.
Þegar 2. áfangi rammaáætlunar var í vinnslu var gert ráð fyrir að önnur svæði á 
Hengilssvæðinu yrðu nýtt undir nýjar virkjanir og afl frá þeim. Nú er gert ráð fyrir að allir 
kostir utan eins á Hengilssvæðinu sem liggja fyrir í nýtingarflokki í þingsályktunartillögu 
um vernd og orkunýtingu landsvæða verði nýttir sem uppbótarsvæði fyrir núverandi 
virkjanir Orku náttúrunnar og voru þeir kynntir fyrir faghópum rammaáætlunar á þann hátt.

Þeir verða nýttir til að viðhalda uppsettu afli í raforku og til að auka uppsett afl varma. Sá 
kostur sem gæti verið nýttur á annan hátt er Meitilskosturinn en mögulegt er að hann 
verði einungis nýttur til varmaframleiðslu.

Heildarsýn
Mikilvægt er að horfa til Hengilssvæðisins í heild sinni þegar mótuð er stefna um nýtingu 
þess til rafmagns- og heitavatnsframleiðslu. Sú stefna sem nú er unnið eftir er enn bundin 
talsverðri óvissu þar sem ekki er búið að bora á svæðum þar sem beðið er eftir samþykkt 
umræddar tillögu um þingsályktun um vernd og orkunýtingu landsvæða. Búið er að 
undirbúa það sem mögulegt er og yfirborðsrannsóknum er að mestu lokið. Þær gefa 
einungis vísbendingar um að undir niðri liggi nýtanleg jarðhitaauðlind. Þær verða ekki 
sannreyndar fyrr en búið er að bora. Á meðan beðið er eftir ákvörðunum Alþingis um 
hvaða kostir flokkist í nýtingarflokk og í kjölfarið rannsóknarborunum á þessum svæðum 
er því ekki hægt að setja heildstæða framtíðarstefnu um nýtingu Hengilssvæðisins til 
orkuframleiðslu. Þetta setur framtíðarsýn uppbyggingar og viðhalds eftir 2030 í uppnám 
og mikla óvissu.

Bætt nýting
Jafnframt því að auka varmaafl fyrir hitaveitu höfuðborgarsvæðisins stefnir Orka 
náttúrunnur á að nýta enn betur þá auðlind sem búið er að virkja á Hengilssvæðinu. 
Uppbygging Jarðhitagarðsins á Hellisheiði síðastliðin ár er lykilþáttur í þessari þróun. Nú 
þegar eru þar starfandi fyrirtæki eins og Vaxa og Climeworks sem nýta fleiri en einn 
auðlindastraum frá virkjuninni og áform eru um frekari uppbyggingu á næstu árum. 
Þannig fæst aukið verðmæti úr auðlindunum ásamt því að stutt er við hringrásarhugsun í 
uppbyggingu iðnaðar. Þess utan er fyrirtækið að horfa til tækifæra til að auka 
rafmagnsframleiðslu með breytingum og viðbótum á vélbúnaði.

Það skiptir máli að klára ferlið
Þegar fram horfir þarf einnig að endurskoða aðferðafræði og framkvæmd 
rammaáætlunarferlisins. Nauðsynlegt er að taka kostnað og hagræn áhrif með í röðun 
orkukosta. Einnig er mikilvægt að regluverkið geri ráð fyrir að hægt sé að taka frá 
jarðhitakosti fyrir hitaveitur nálægt byggð til langrar framtíðar. Heitt vatn til húshitunar er 
ekki fýsilegt að flytja jafn langar leiðir og rafmagn eftir línum. Eins og staðan er í dag er 
ekki hægt að leggja slíka kosti inn í rammaáætlunaferlið án nákvæmnar útfærslu 
kostsins en þannig útfærsla er ekki tímabær fyrir kosti sem hugsaðir eru til nýtingar eftir 
nokkra áratugi. Að lokum skiptir máli að horfa til þess að auka sveigjanleika ferlisins 
gagnvart jarðhita. Eftir því sem þekking eykst með meiri rannsóknum og vinnslu, breytist 
oft sýn á það hvernig nýtingu verði best hagað, ferlið þarf að gera ráð fyrir þessu, t.d. í því 
hvernig tekið er á uppbótarkostum í ferlinu.
3. áfangi rammaáætlunar hófst í mars 2013, fyrir níu árum síðan. Þó svo að ferlið sé 
ófullkomið og ýmsa hluti megi endurskoða á því þá er kominn tími til að taka ákvörðun til 
þess að geta haldið áfram.

